Васіль Ткачоў
В У Ш А С Ц І К

П’еса-казка ў дзвюх дзеях

Спектаклі пастаўлены ў Гомельскім і Палескім (г.Пінск)  драматычных тэатрах, а таксама ў Ніжнім Ноўгарадзе (тэатр “Зазеркалье”), Таразе (былы Джамбул, Казахстан, рускі драматычны тэатр) і інш.

Дзейныя асобы:

В у ш а с ц і к – заяц, які захацеў пайграць на дудачцы, але  ніяк не зразумее , чаму яна  яго не слухаецца...

М а м а – мама Вушасціка, якую ён доўга чакае з лякарні, і чакаць яе  дапамагаюць яму  сябры... 
С у н і ч к а – ягадка, у якой, на вялікі жаль, кароткае жыццё, і таму яна стараецца як мага больш зрабіць добрых спраў.

П а т а п к а – вельмі добрае медзведзяня, і вельмі дзівіцца, што ніхто, акрамя яго, не любіць так моцна мёд...

Л ё н ь к а – воўк, які ніколі не развітваецца  з плэйерам. Але бываюць выключэнні...

М а р г о – хітрая ліса, якая марыць з'ехаць за мяжу. На плячы ў яе заўсёды боўтаецца гітара. Часам і не дарэмна...

Дзеянне  адбываецца на лясной палянцы, дзе крыху ў  баку прымацаваны між дрэвамі  шост для  сушкі бялізны. Некалькі пянькоў.

Часам дзеянне пераносіцца  проста ў лес. А ён, лес, тут навокал.

ДЗЕЯ ПЕРШАЯ

1.

З'яўляецца  С у н і ч к а. Спявае, адначосова  прымацоўвае на  дрэве  аб’яву , пакалашмаціла галовы  В у ш а с ц і к а  і  П а т а п к і, якія, пачуўшы яе, выбеглі на палянку.

Песня С у н і ч к і:

На лясной паляне

Сунічак многа.

Спявайце песню з намі,

Лес, трава, дарога!..

Шчасця большага не маю,

Чым радасць маленькім дарыць.

Я вельмі нават разумею:

Прыгожа трэба, прыгожа трэба жыць!..

Сунічка, сунічка,

Я табе, ты мне – сястрычка.

Сунічка, сунічка!..

Прывітанне, лес, паклон, сястрычка!..

П а т а п к а  (ён не развітваецца  з маленькай бочачкай і драўлянай лыжкай).  Сунічка!

С у н і ч к а. Чаго табе, Патапка? Што такое?..

П а т а п к а. Свежы мёд. Частуйся.

С у н і ч к а. Дзякуй табе, Патапка. За дабрыню тваю. Я і сама салодкая. Вунь Вушасціка пачастуй.

П а т а п  к а. Вушасціка?

В у ш а с ц і к. Не! Не! Мне морквачку б!.. Капустачку!..

П а т а п к а. Бачыш, і ён не хоча... Бяда з гэтым мёдам. І як  вы не зразумееце, што смачней яго нічога на свеце няма? Прыйдзецца аднаму даядаць. Ох, і цяжка ж гэта работа!.. 

В у ш а с ц і к (спалохана). Воўк!..

Усе  замітусіліся. Акрамя С у н і ч к і.
П а т а п к а. Ад граха падалей!.. Сунічка, а ты чаго ж? Хавайся!

С у н і ч к а. Падумаеш, воўк! Мяне ён не з'есць!..

П а т а п к а. А я схаваюся. Мёду для яго шкада. Увесь злопае. І дзякуй не скажа. А так чаго б я яго баяўся?.. Хто ён мне?..

В у ш а с ц і к. А за мною ён даўно палюе. Так і сяджу пад кусцікам: ад кожнай кроплі дажджу ўздрыгваю...

В у ш а с ц і к  і  П а т а п к а хаваюцца, а С у н і ч к а падмятае мятлой палянку. З'яўляецца  воўк Л ё н ь к а.

Песня Л ё н ь к і:

Хто ведае Лёньку-супермэна,

Той, значыць, з ім сустракаўся:

Камусьці харакіры рабіў ён,

А з кім і попрасту бадаўся.

А з кім, а з кім і попрасту бадаўся!..

Прывітанне! Пакуль!

Апускайцеся ніжэй, аблокі!

Апускайцеся ніжэй, апускайцеся ніжэй,  аблокі!

Я блізка, я недалёка!..

Прывітанне! Пакуль!..

Л ё н ь к а. О! Сунічка! (Надзеў  слухаўкі ад плэйера, прытупвае і жэстыкулюе).
С у н і ч к а (буркліва). Сунічка, Сунічка.

Л ё н ь к а. І даўно ты з'явілася?

С у н і ч к а. Як толькі сонейка прыгрэла, так і адразу.

Л ё н ь к а. Зразумела. А воўк, як заўсёды, не заўважыў. Клёвая, дарэчы, музыка!.. Я цягнуся!.. Жадаеш паслухаць?

С у н і ч к а.  Няма калі.  Праходзь хутчэй, бачыш, падмятаю?

Л ё н ь к а. А што ў вас, раз падмятаеш? Свята якое прадбачыцца?

С у н і ч к а ( ад няма чаго сказаць). Так, свята!

Л ё н ь к а. Ну?!

С у н і ч к а. Прадстаў сабе. Вушасцік жэніцца.

Л ё н ь к а. Ідзі ты!

С у н і ч к а. Не блытайся пад нагамі! (Воўк падвярнуўся  пад руку, і яна  агрэла яго мятлой).

Л ё н ь к а. Прабачце, мадам! Пардон! І калі ж вяселле?

С у н і ч к а. Як толькі жаніх вырасце, так і адразу.

Л ё н ь к а (засмучана). А -а, а я ўжо думаў пагуляць у касога на вяселлі прама сёння. У горшым выпадку, заўтра. Ух, і прагаладаўся я!.. Страшэнна!.. Ваўка б з’еў... Цьфу, што гэта я кажу!..А дзе ж ён, той лапавухі кандыдат у жаніхі? А? Ды пачакай ты, Сунічка, не мяці! Паслухай мяне, ваўка Лёньку! Дзе ж ён?

С у н і ч к а. А то ж ты не ведаеш!

Л ё н ь к а. Не-а.

С у н і ч к а. Ад цябе хаваецца.

Л ё н ь к а. Надта ўсцешаны! Прыемна, прыемна! Ад мяне! Ага! А дзе... хаваецца?

С у н і ч к а. У лесе, дзе ж яшчэ!

Л ё н ь к а. Канкрэтней, прыгажуня! Ну?

С у н і ч к а. Лес вялікі. Шукай.

Л ё н ь к а (заўважыў аб’яву на дрэве). О! І што ж тут? (Чытае па літарах, як першакласнік). «Патрабуюцца цесляры, муляры, тынкоўшчыкі...» (Смяецца). Тынкоўшчыкі... для чарговай  халтуры!

С у н і ч к а. Надта  ты мастак, гляджу,  іншых судзіць...

Л ё н ь к а. А я такі!.. І што ж вы задумалі будаваць?

С у н і ч к а. КЦ.

Л ё н ь к а. КЦ? Першы раз чую. Патлумач разумнаму ваўку, Сунічка! Ну-ну, я прыгатаваў вуха, слухаю!.. (Падставіў вуха).

С у н і ч к а. Культурны цэнтр. КЦ.

Л ё н ь к а. Ідзі ты! (І зноў падыходзіць да аб’явы). «Смаркачы не прымаюцца... Заработная плата ад дзесяці уе і вышэй... » А што такое «уе»?

С у н і ч к а. А і праўда, што такое «уе»? Самая не ведаю. Дарэчы, там не «смаркачы»  напісана...

Л ё н ь к а. Пачакай, і так зразумела!.. Так, хто б нам падказаў ? Хто ж у нашым лесе самы разумны, акрамя  мяне?

З'яўляецца  ліса  М а р г о. Уся з сябе, шыкоўная, з гітарай праз плячо.
М а р г о. Я! Я самая разумная!

Л ё н ь к а. Дакажы! Хвастом, не сакрэт, круціш ты прыгожа.

М а р г о. А чаго трэба?

Л ё н ь к а. А я ўжо і сам забыўся, чаго! (Падбягае да аб’явы).
С у н і ч к а ( апярэджвае ваўка). Што такое «уе»?

Л ё н ь к а. Так! Што такое?..

М а р г о (заходзіцца ад смеху). Не ведаць гэтага – прыкмета неадукаванасці! Першакласнік!

Л ё н ь к а (пакрыўджана  і з пагрозой). Ну-ну! Гавары ды не загаворвайся!.. Ведай, перад кім!..

М а р г о. У які час жывем?

Л ё н ь к а. Адказвай або правальвай! І Сунічка замяце твае сляды!

С у н і ч к а. З задавальненнем!.. (Махнула мятлой).
М а р г о. А што гэта ў цябе, Лёнька?

Л ё н ь к а. Плэйер.

М а р г о. Паслухай, а мне ён і патрэбны! Давай памяняемся? Я табе гітару, а ты мне – плэйер?

Л ё н ь к а. А што я буду з гітарай рабіць?

М а р г о. Гуляць!

Л ё н ь к а. Хваліцца я, вядома, не люблю, але калі трэба, збацаю і на сяміструннай!.. 

М а р г о. Вось дзякуй! Вось выратаваў!

С у н і ч к а  моўчкі мяце, нешта папраўляе на дрэвах.
Л ё н ь к а. Толькі папытаць карціць мне, Марфа Пятроўна, навошта табе плэйер?

М а р г о. Ну, па-першае, я ўжо не Марфа, а Марго. Запомніў?

Л ё н ь к а. Так! Запомніў! Марго.

М а р г о. Па-другое, вучу англійскую  мову... набыла касету... а плэйера няма. Дасі, тады заадно скажу, што такое «уе»?

Л ё н ь к а. Абхітрыш ты мяне  чарговы раз, хітруння! Імёны-прозвішчы мяняеш, як я  батарэйкі ў плэйеры... і не знойдзеш потым цябе.

М а р г о. Не бойся!  І гітару пакіну. Замест яго.

Л ё н ь к а. Добра, што такое...што такое... (Кінуўся да аб’явы).
С у н і ч к а (падказвае). «Уе»?

Л ё н ь к а. Правільна. Ну,ну. «Уе».

М а р г о. А гэта вось што! (Паказвае купюру). Валюта. Умоўная адзінка.

Л ё н ь к а. Нічога не зразумеў! Пакажы, пакажы!

М а р г о. Калі ласка.

Л ё н ь к а. А ў нашым лесе што за гэта «уе» можна набыць?

М а р г о. Хоць мяне.

Л ё н ь к а. Х-хі, цябе! Гэта воўк будзе купляць лісу? Дзе гэта бачана? Я цябе і так, калі захачу, з'ем... (Наступае на Марго, тая не баіцца яго).
М а р г о. Не з'ясі. Я ўся крутая.

Л ё н ь к а. Як гэта? А?

М а р г о. Рыхтуюся жыць за мяжой. Без мяне там подыум пусты. Гучыць: Марго – фотамадэль!.. А? І ў мяне ўжо ёсць дах. Так што паасцярожней, нахабнік!.. (Спакойна зняла з разгубленага ваўка плэйер, яму павесіла на плячо гітару). Калі-небудзь разыдземся. Мне пара. О’кей! Санк’ю!.

Л ё н ь к а. Навошта... навошта ехаць  за мяжу, калі і ў нас адчыняецца культурны цэнтр?

М а р г о. Дзе?

Л е н ь к а (паказаў на аб’яву). Вось!..

М а р г о. Цікава.(Прачытаўшы). Уяўляю, што гэта будзе за культура, калі нават тэкст об’явы напісаны на нашай мове, а не на якой-небудзь  англійскай!

С у н і ч к а. Але мы ж дома. Мы ж у сябе. Больш ветліва, паненка!...Калі ласка!..

М а р г о (пагардліва).З кім? 

С у н і ч к а. Са мною. З Лёнькам. З лесам. З ўсёй краінай, у якой ты нарадзілася і футрам абзавялася. А чым абзавядзешся там, тады і пахвалішся.

М а р г о. Марго не церпіць маралі. Запомні на будучае. І ўсе запомніце. (Лёньку). Паказвай, як ён працуе? Куды націскаць? На што давіць?

Л ё н ь к а. Усё проста. Глядзі.

Але тут атрымліваецца такая аказія. Калі слухаўкі  на вушах М а р г о, то плэйер  працуе гучна, а калі здымае, ціха.

Л ё н ь к а. Нічога не зразумею! (Надзеў на свае вушы, тая ж гісторыя). Зламаўся, мабыць!

М а р г о. Гэта ты ўмысна, каб мне не даць.

Л ё н ь к а. Ды не! Я і сам не ведаю, што сталася! Батарэйкі ж новыя! Ага!..

М а р г о.Ну што ж, воўк, табе калі-небудзь усё гэта залічыцца... (Зрывае ў ваўка з пляча  гітару).

Л ё н ь к а. Ды і навошта ехаць кудысьці? 

С у н і ч к а. У нас і свой подыум будзе.

М а р г о. Ды каціцеся вы ўсе  чым падалей!..  Надакучылі!.. (Спявае пад гітару).
Песня М а р г о:

А дзесьці на захадзе шалёным

Хай іншыя, хай іншыя гандлююць 

Салам салёным.

А мяне ж,

А мяне ж

Да сёмага поту,

Да сёмага поту

Чакае мяне работа!

Чакае!..

Заўтра адлёт!..

Я дагавор з ОРФІ –

Так, так! – заключу.

Таму заўтра,

Таму заўтра

Ў замежжа лячу,

У замежжа лячу...

Так хачу!..

Знікае.

2.

Зіхаціць маланка. Наплывае грымота...
С у н і ч к а. Увага! Штармавое папярэджванне! Будзе дождж! Будзе навальніца! Вушасцік!

В у ш а с ц і к. Я тут!

С у н і ч к а. Патапка!

П а т а п к а. Мы тут!..

Паказваюцца на палянцы.
С у н і ч к а. Давайце сваю адзежу! Брудную! Дожджык памые!.. І не хавайцеся пад высокія дрэвы! Небяспечна!

Грыміць навальніца. В у ш а с ц і к  і  П а т а п к а прыносяць трусы, майкі, якія яны разам  развешваюць на нацягнуты між дрэвамі шост.

С у н і ч к а. Нясіце посуд!

В у ш а с ц і к  і  П а т а п к а  прыносяць таз і вядро.
С у н і ч к а. Стаўце пасярэдзіне палянкі, і ў нас будзе свая вада. 

П а т а п к а. Вада – гэта вялікае справа. Асабліва, калі надакучвае лапу пасля мёду аблізваць... можна і памыць.

В у ш а с ц і к. А куды ж хавацца? 

С у н і ч к а. Кустоў у лесе шмат!

В у ш а с ц і к (румзае). Ма-ма!... Мне страшна!... Ма-ма-а!..

С у н і ч к а. Ну, вось яшчэ – нам толькі гэтага не хапала. Ні з таго, ні з гэтага.  Не румзай, Вушасцік!

П а т а п к а. Яго мама ў горад паехала...

В у ш а с ц і к. І яе заспее ў дарозе навальніца... Я баюся, што ёй адной будзе страшна...без мяне...

С у н і ч к а. Вось што, сябры! Хай ідзе дожджык! Ён  патрэбны! І навальніца патрэбна! І лесу, і  ўсім, хто ў лесе жыве... 

П а т а п к а. Без дажджу мёду не будзе.

В у ш а с ц і к. Ён што, з неба, мёд, падае?

П а т а п к а. Калі шмат кветак, тады пчолкам ёсць дзе мёд для мяне збіраць...

С у н і ч к а. Патапка мае рацыю: без дажджу і я б, Сунічка, не выросла... За мной! І будзем спяваць, каб нас навальніца спалохалася, а не мы яе!..

Грукоча і капае. Усе хаваюцца пад кусцік. І спяваюць:
Мы схаваліся, мы вучымся не дарма.

Расплюшчы, навальніца, свае вочы:

Нідзе нас няма, нідзе нас няма...

І хаця ў лесе няма яшчэ  ночы,

Ідзі, навальніца, ад нас ты прэч!

Ад нас ты прэч!.. Прэч!.. Прэч!..

Яшчэ не вечар, яшчэ не ноч!..

Ступай, навальніца, далей!

Атрасае лес цябе з плеч.

Прэч!.. Прэч!.. Прэч!..

3.

Навальніца адступае. Вакол стала светла. З кусціка выходзяць В у ш а с ц і к, П а т а п к а і  С у н і ч к а.

В у ш а с ц і к. Ой, і праўда, няма больш!.. Няма!...

П а т а п к а. У мяне мёд кончыўся. Заглядзеўся  на маланку, і ўвесь з'еў... Пайшлі, Вушасцік, са мною?

В у ш а с ц і к. К... куды?

П а т а п к а. За мёдам. Я залезу на дрэва, а табе падам бочачку.

В у ш а с ц і к. Не магу.

П а т а п к а. Чаму не можаш?

В у ш а с ц і к. Я паабяцаў маму на гэтай палянцы чакаць. А раптам яна прыйдзе, а мяне не будзе?

С у н і ч к а (прычапурылася перад люстэркам, наводзіць румянамі шчокі, падфарбоўвае вусны). Вушасцік, я цябе хвалю: ты – заяц слова.

П а т а п к а. А як жа быць?

С у н і ч к а. Я з табой схаджу, Патапка. Усё роўна мне рабіць пакуль няма чаго. Вакол чыста дзякуючы маёй мятле і дажджу. Ну, дзе твая бочачка?

П а т а п к а. Яна заўсёды пры мне.

В у ш а с ц і к (смяецца). Ён і спіць з ёй!..

П а т а п к а. Так. Я люблю, калі мёдам пахне. Ім хораша ў сне дыхаецца. Соладка.

С у н і ч к а. Чакай, Вушасцік, не толькі маму, але і нас.

В у ш  а с ц і к. Добра. Буду чакаць.

П а т а п к а  і  С у н і ч к а  знікаюць. 

4.

Адразу ж з'яўляецца  М а р г о  з гітарай.
М а р г о. Спяем, касы?

В у ш а с ц і к. Я не касы табе!..

М а р г о. А хто ты, прамы?

В у ш а с ц і к. Вушасцік.

М а р г о. Касы Вушасцік, атрымліваецца!

В у ш а с ц і к. Хутчэй б ты з'ехала! Жыцця не даеш! То на гітары брынкаеш, то прыдзіраешся да вачэй, да вушэй!.. Надакучыла, як горкая рэдзька!..

М а р г о. А ты мне пачынаеш падабацца, Вушасцік.  (Брынкае на гітары, Вушасцік затуляе вушы). «Не сыпь мне соль на рану, она и так болит...»

В у ш а с ц і к. А хто табе яе сыпе, соль? Я?

М а р г о. Ды песня гэта, песня! Твор мастацтва! Эх ты, тайга! «На дальней  станции сойду... хлеба по пояс...», «Вы слыхали, как поют дрозды-ы-ы... нет, не те дрозды, не полевые, а дрозды, волшебники дрозды, певчие избранники России...» Вушасцік?

В у ш а с ц і к. Чаго трэба?

М а р г о. А ты хоць раз чуў, як спяваюць дразды?

В у ш а с ц і к. Можа, і чуў. Не ведаю. Над маёй галавой песень шмат, і ёсць такая дрэнь, што і слухаць не хочацца!.. А калі б я ваўком быў, то злавіў бы такога спевака, і патузаў добранька за вушы...

М а р г о. Па вушах цябе добра папляскаць. Ёсць дзе развярнуцца. Вялікія!

В у ш а с ц і к. Мялі, Ямеля, твой дзень!

М а р г о. А ў тых спевакоў і вушэй, відаць, няма...

В у ш а с ц і к. Няма вушэй?

М а р г о. Вядома, няма. Калі б былі, то яны сябе пачулі б. Правільна?

В у ш а с ц і к. Так. Правільна.

М а р г о. І ад свайго спеву многія з іх самі пазбавіліся б  розуму...

В у ш а с ц і к. А музыкі... а музыкі, такія, як ты, раптам не пазбаўляюцца?..

М а р г о. Ты гэта на каго, хлопец, рукавіцу разявіў? Ну, чакай і ты ад мяне падарункаў!.. (Знікае).
В у ш а с ц і к. Ды я толькі папытаў. Ці  трэба крыўдзіцца? Таксама мне!.. Ну і ступай!.. Паветра чысцейшае будзе!.. (Перадражнівае). «Я за мяжу, я за мяжу... Без мяне там подыум пусты...» (Спалохана). Воўк!  (Схаваўся).

5.

З'яўляецца  Л ё н ь к а. 

Л ё н ь к а. Ёсць хто жывы? Паўтараю: ёсць хто жывы? Хто адкажа, таму нічога не будзе. (Пазрываў з шаста бялізну, топчыцца па ёй). А гэта што яшчэ тут такое?! Пральню зрабіліі?! Не дам!.. Не дазволю!..

З'яўляецца М а р г о.
М а р г о.  Ну, я!..

Л ё н ь к а. Бяда, Пятроўна! Гора! 

М а р г о. Што здарылася?

Л ё н ь к а. Плэйер згубіў недзе.

М а р г о. Радуйся. Мне пашкадаў, вось і атрымай. Да таго ж, ён не так, як трэба, працаваў. Аглохнуць можна.

Л ё н ь к а. Хаця сапраўды, ён не  так працаваў. Можна сказаць, зусім не фурычыў.

М а р г о. Таму і клікаў?

Л ё н ь к а. А ўсё роўна шкада... (Румзае). Плэйер ты мой, як цябе я палюбіў, як добра мне было з табой!.. Колькі песень мы разам слухалі-пераслухалі!..

М а р г о. Не плач. А яшчэ воўк. Ды прывязу я табе плэйер з-за межы такі, што ахнеш! Не гэтую дрэнь, якая ў цябе!..

Л ё н ь к а. Не ашукаеш?

М а р г о. Калі ліса  падманвала? (Вытрымаўшы паўзу). Ваўка?

Л ё н ь к а  паціскае плячыма.
М а р г о. Ну, вось і прыпомніць не можаш.

Л ё н ь к а. Ды ва ўсіх казках мне ілжэш.

М а р г о. Дык гэта ў казках. А мы ж ёсць з табой насамрэч, у сапраўдным жыцці!..

Л ё н ь к а. Пакратаць можна... цябе?

М а р г о. Можна ды асцярожна! Я сваю фігуру рыхтую на экспарт!..

Л ё н ь к а (пакратаў лісу). Але ўсё роўна я табе не веру!

М а р г о. А пажывем, воўк, і ўбачым,  балбатуха я або  не!. А пакуль глядзі!.. І матай на вус!.. І ты зразумееш, хто я!..(Узяўшы шост, Марго  дэманструе перад ваўком розныя танцавальныя эцюды. Воўк амаль адразу ж захроп.).  Хто спіць – устаць!

Л ё н ь к а (падхапіўся, не можа зразумець, што да чаго). Што? Так? Дзе? А-а, усё зразумела!.. Цудоўна!.. Шык-бляск!.. Ты, Марго, само зачараванне!.. Без слоў!.. (Апладыруе).
М а р г о. Так што, шэры, мы сабе цану ведаем. Пра мне загаворыць неўзабаве ўвесь лес. (Брынкаючы на гітары, знікае).
Л ё н ь к а (схамянуўшыся). А чаму ж гэта я стаю? Шукаць плэйер трэба! На лісу спадзявайся, а сам не прамахніся! (Пабег).
6.

З'яўляецца В у ш а с ц і к.  Дрыжыць ад страху.
В у ш а с ц і к. Страшна аднаму. Боязна. Калі ўжо яны вернуцца ўсё? І чаму мне заўсёды страшна, ногі падкошваюцца, калі толькі ваўка ўбачу? Стараюся быць смелым, а не атрымліваецца. І ліса, здаецца, на полянцы была? Бессаромныя! Дожджык  памыў нашую адзежу, а яны затапталі!.. (Сабраў адзежу, склаў у кучку). А я ўглыб лесу ўцёк, каб быць ад іх далей. Схаваўся пад кусцікам і сачыў за дарогай, каб маму не прапусціць. (Заўважыў плэйер, падняў). Ой! Гэта ж плэйер ваўка Лёнькі! І што з ім рабіць цяпер? Баюся я  аддаваць сам, баюся!..

Вяртаюцца  С у н і ч к а   і  П а т а п к а.
В у ш а с ц і к (радуецца). Ура! Вы прыйшлі! 

П а т а п к а. Ні з чым.

В у ш а с ц і к. Як? Без мёду?

С у н і ч к а. Без мёду, Вушасцік. Аказваецца, у нашага Патапкі такі апетыт, што пчолы не паспяваюць мёд збіраць. Не нанасілі яшчэ.

В у ш а с ц і к. Так, Патапка?

П а т а п к а. Не паспяваюць, Вушасцік. Сунічка праўду кажа. Яна бачыла – вулей пусты.

В у ш а с ц і к (смяецца). А я і не ведаў, што ты такі абжора!

П а т а п к а. Ага. Хвароба, відаць, у мяне такая: любіць мёд і ўсяго патрошкі. 

С у н і ч к а. Не хвалюйся, Патапка. Ты і рыбку любіш. А тут недалёка рака ёсць.

В у ш а с ц і к. І мне няма чаго табе даць.

С у н і ч к а. І грыбы ты любіш. Не прападзеш.

В у ш а с ц і к. Не прападзеш, Патапка. Сунічка заўсёды праўду гаворыць.

С у н і ч к а. А бялізну, Вушасцік, ты навошта склаў у кучу? Яна ж не высахла?

В у ш а с ц і к. Гэта не я.

С у н і ч к а. Тады зразумела, хто. Далей можаш не тлумачыць.

В у ш а с ц і к. Воўк  згубіў плэйер, а я знайшоў.

С у н і ч к а. Схавай, хай побегае па лесе, нягоднік! Будзе знаць, як чужую бялізну сушыць трэба!

В у ш а с ц і к. Лепш бы аддаць плэер гэты яму... Усё роўна мы не ведаем, як ім карыстацца нават, а, Патапка?

П а т а п к а  дастаў дудачку, грае. Спачатку павольную мелодыю, а потым  танцавальную. І усе танчаць.

В у ш а с ц і к. Выдатна! А я і не ведаў, што ў цябе дудачка ёсць. Дай паспрабаваць,а, Патапка? І я хачу на дудачцы пайграць.

П а т а п к а. Табе, Вушасцік, дам пайграць. І Сунічцы, калі пажадае.

В у ш а с ц і к (няўрымсліва). Спачатку мне! Мне, мне, мне!.. (Дзьме ў дудачку, але яна маўчыць). А чаму... а чаму яна не грае?

П а т а п к а. А у мяне як? (Грае, і ў яго атрымліваецца).

В у ш а с ц і к. А зараз? (Не атрымліваецца і зараз).
С у н і ч к а. Дазволіце мне? (Дзьме ў дудачку, і ў яе атрымліваецца).
В у ш а с ц і к. А чаму мяне не слухаецца дудачка? Чаму яна на мяне пакрыўдзілася? Чаму? Я ж ёй нічога дрэннага не зрабіў. 

П а т а п к а. Не павінна б пакрыўдзіцца... Ты добры, Вушасцік.

С у н і ч к а (не сядзіць без справы: то цыруе адзежу, то  прасуе яе ). Не павінна б. Калі б усе ў нашым лесе былі такімі, як ты, Вушасцік, то і лясной міліцыі можна было б не трымаць. Гэта ж якая эканомія была б!..

П а т а п к а. Успомніў! Успомніў!

В у ш а с ц і к. Што ты ўспомніў, Патапка? Гавары хутчэй!..

П а т а п к а. І не будзе ў цябе, Вушасцік, дудачка граць!

В у ш а с ц і к. Гэта чаму?

С у н і ч к а. І мне цікава стала. Ну,ну.

П а т а п к а. Я нават не буду пытаць у цябе, Вушасцік, ці баішся ты ваўка Лёньку, і так усім зразумела: баішся.

В у ш а с ц і к. Пацвярджаю... І вельмі!

П а т а п к а. А я не. І Сунічка – не.

В у  ш а с ц і к. Дык што ж мне зрабіць, каб дудачка і мяне паслухалася?

П а т а п к а. Перамагчы страх. Пакласці яго на лапаткі. І ўсяго.

В у ш а с ц і к. Вам лёгка сказаць? А як?

С у н і ч к а. Трэба падумаць.

П а т а п к а. Аднясі плэйер сам ваўку... Сам!

В у ш а с ц і к (закалаціўся ажно ўвесь). Адзін?

С у н і ч к а. Адзін.

П а т а п к а. Калі хочаш так моцна на дудачцы граць...

В у ш а с ц і к. Граць вельмі хачу, вельмі,  але баюся...  ваўка.

С у н і ч к а. Іншага выйсця ў цябе няма, шаноўны. Вырашай.

П а т а п к а. Або калі з'явіцца воўк на паляне, набярыся мужнасці, выйдзі са сваёй схованкі і аддай плэйер...

В у ш а с ц і к. А не з'есці?

С у н і ч к а. Я думаю, што не.

В у ш а с ц і к. Сунічка яшчэ толькі думае!..А-а!.. Пакуль будзе думаць, ён мяне і злопае:ам-ам!.. А што мама скажа, калі вернецца? Хаця мне ўсё роўна ўжо будзе... Не, не пойдзе так.

П а т а п к а. Ну, тады слухай, як граю я. (Грае).

В у ш а с ц і к. Калі што... хоць костачкі мае збярыце... Панясу плэйер... Калі паспею, крыкну...

П а т а п к а. Ты ж яму добрую справу зробіш, ваўку, навошта ж яму цябе крыўдзіць? Ідзі і не бойся.

В у ш а с ц і к. Адзін воўк ведае, што ў ягонай галаве. Паміраць, дык з музыкай! Наперад! «Броня крепка и танки наши быстры!..» (Узяў плэйер, знікае, за ім, крадком, ідуць Патапка і С у н і ч к а).

А  в о ў к  тут як тут. П а т а п к а  і  С у н і ч к а пахаваліся, але не выпускаюць з поля зроку В у ш а с ц і к а. Выходзіць з лесу В у ш а с ц і к.

Л ё н ь к а. Вушасты, ніяк ты?

В у ш а с ц і к (дрыготкім голасам). Я. (Трымае на выцягнутай лапцы, якая трымціць, плэйер). Твой... Ваш...

Л ё н ь к а. Трымай! Не выпусці! (Падбег, выхапіў плэйер, прыгарнуў да грудзей). Выратаваў! Выратаваў плэйер! Ты ж мог яго ўпусціць...і разбіць, такім чынам. Га?

В у ш а с ц і к. Мог... Ага.

Л ё н ь к а. А чаго дрыжыш так?

В у ш а с ц і к. Цябе баюся.

Л ё н ь к а. Дзівак! Мне добрую  справу зрабіў, і мяне ж баіцца! Ёсць хто  паблізу?

З'яўляюцца П а т а п к а  і  С у н і ч к а.
Л ё н ь к а. Не, вы такое бачылі? Вярнуў мне плэйер, не замыліў, і баіцца. Хаця плэйер і выкінуць трэба – зламаўся ён, не фурыча амаль што.

П а т а п к а. Хто сказаў?

Л ё н ь к а. Я.

П а т а п к а. А паспрабуй зараз яго паслухаць?

Л ё н ь к а (нацягнуў  слухаўкі, расплыўся ва ўсмешцы, паказвае вялікае палец). Парадак!

П а т а п к а. А ты, Вушасцік, трымай дудачку.

В у ш а с ц і к. Грай, дудачка!..(Падзьмуў у дудачку, і яна адразу зайграла).

Л ё н ь к а  танчыць пад сваю мелодыю, а ўсе астатнія пад мелодыю дудачкі. З'яўляецца  М а р г о.

М а р г о. Не зразумела!

С у н і ч к а. А шго тут разумець? Весяляцца хлопцы! Добры настрой святкуюць!..

М а р г о. Для самога ваўка плэйер працуе, а для мяне – не? І таму  я  катастрафічна адстала з вывучэннем англійскай мовы. Ні бэ ні мэ ні кукарэку. А ў мяне ж білет у кішэні на самалёт! Хутка адлятае, і я буду там белай лісой!.. Цьфу ты, белай варонай!.. Як, а?

С у н і ч к а. Воўк зрабіў добрую справу, і плэйер запрацаваў. Роўна як і Вушасцік перамог страх, і дудачка стала паслухмянай у ягоных  руках... Дудачка слухаецца толькі смелых. Такім стаў сёння наш зайка Вушасцік.

М а р г о. Няўжо сапраўды ён храбрым, смелым стаў, Вушасцік? Не паверу.

С у н і ч к а. Прадстаў сабе. З ваўком за руку вітаецца. Маюць зносіны. Нават аб нечым шэпчуцца. Відаць, пра футбол ці тэніс.

М а р г о. Ну?!

С у н і ч к а. Сама бачыла. Так-так!..

М а р г о. А я для яго прызапасіла аказію за тое, што зняважыў мяне. Добра, пачакаем. Яна есці не просіць, аказія.

П а т а п к а. Танчы з намі, Марго!

М а р г о. Я там, за акіянам, натанцуюся! І не бясплатна!.. (Важна, горда адыходзіць, знікае).

П а т а п к а. Я дару табе, Вушасцік, дудачку. Грай на ёй.

В у ш а с ц і к (узяў дудачку). Дзякуй, Патапка. А што ж мне табе падараваць? У мяне нічога няма.

П а т а п к а. А ў мяне было, вось я і падарыў. А заўтра, можа, і ў цябе нешта будзе?

В у ш а с ц і к. Тады добра...

С у н і ч к а. Патапка проста выдатнае  медзведзянё. Такіх пашукаць!

7.

На паляне. Засядае рада. Усе думаюць, што за аказію падрыхтавала для В у ш а с ц і к а 

М а р г о.

С у н і ч к а. Лісіца Марго курацінку любіць...

В у ш а с ц і к. А ў мяне няма курацінкі...

П а т а п к а. І што ж тады яна табе можа зрабіць, Вушасцік?

В у ш а с ц і к. І сам не ведаю.

С у н і ч к а. На ўсялякі выпадак паасцярожней з ёй...

В у ш а с ц і к. Ага.

С у н і ч к а. Менш слухай, што яна табе будзе гаварыць. Не вадзі яе да сабе ў хатку. Ключ у цябе ёсць?

В у ш а с ц і к (паказаў ключ). Ёсць!

С у н і ч к а. Разумнічак!...

М а р г о  прытаілася за дрэвам, падслухоўвае.
М а р г о. А замітусіліся! Добра, бяру свае словы назад. Хай ведаюць Марго! Толькі як жа мне дудачку прысвоіць? У хатку не забяруся – ух, Сунічка, пачакай, язык у цябе!.. Ух!..  А ці трэба мне ў тую хатку? Дудачка ж у яго. За мяжой я б усіх здзівіла дудачкай! Усе б перада мною шапкі здымалі, усе б кланяліся!.. Гітар там поўна, а вось дудачка... гэта цікава!.. (Знікае).

П а т а п к а. Я на рыбалку. (Узяў вуду).

С у н і ч к а. А я памыю ў рэчцы вашу бялізну. (Загрузіла тую горку ў тазік). Мы хутка вернемся.

В у ш а с ц і к. Добра. Буду чакаць. Зараз мне лягчэй чакаць – больш ваўка не баюся.

С у н і ч к а. Вось і малайчына, Вушасцік!

П а т а п к а   і  С у н і ч к а   знікаюць. В у ш а с ц і к  грае на дудачцы.
ДЗЕЯ ДРУГАЯ
8.

Прайшоўся, слухаючы, як заўсёды, плэйер, воўк Л ё н ь к а, ківае ў такт музыцы, кіўнуў  таксама і В у ш а с ц і к у, паціснуў яму руку. І знік.

В у ш а с ц і к. Куды гэта ён? Там мая мама будзе з горада ісці. Ён жа не ведае яе!.. (Крычыць услед ваўку). Воўк Лёнька-а! А, воўк Лёнька!.. Ты не ў той бок ідзеш! Табе не туды трэба!..

Л ё н ь к а   не чуе.

В у ш а с ц і к. Эх, не чуе! Як жа маму папярэдзіць?

М а р г о (з'явіўшыся, і што цікава – без гітары). А дасі на дудачцы пайграць, і я яе папярэджу? Усіх спраў тых!..

В у ш а с ц і к. Вядома! (Працягнуў дудачку, але раздумаў).

М а р г о. Давай, давай! Не бойся! Нічога з тваёй дудачкай не зробіцца.

В у ш а с ц і к. Фу-у! Так, правільна: баяцца я перастаў ваўка, цяпер мне трэба асцярожнічаць з табой, ліса.

М а р г о. Гэта чаму ж?

В у ш а с ц і к. Дужа ўжо ты хітрая і таму небяспечная.

М а р г о. Лісы  дурніцамі не бываюць, ты маеш рацыю.

В у ш а с ц і к. Маю рацыю, маю рацыю!

М а р г о. Але ты не маеш рацыі ў іншым – яны бываюць і добрымі... А? Забыўся пра гэта?

В у ш а с ц і к. Як жа, забыўся! Памятаю.

М а р г о. Ну, як хочаш. Нешта мяне размарыла. Дзе б мне тут у цябе прылегчы? Ага, вось месцейка добрае. (Лягла і адразу ж прыкінулася спячай).
Вушасцік  пакінуў лісу адну на паляне, і тая, як толькі ён знік,  падхапілася, агледзелася... Так, хутка, хутка мяне толькі і ўбачаць тут!.. Сяброўка напісала, што там не жыццё, а суцэльны курорт. Еш што жадаеш, пі, што душы заўзгодна... І жаніхоў не тое што ў нас у лесе! Раз, два, і аблічыўся. І тыя аблезлыя! На шапкі людзям нават не годныя. І якраз наконт дудачкі пісала сяброўка... Калі, гаворыць, знойдзеш дзе дудачку, то абавязкова прывозь яе, у нас  яе адарвуць з рукамі і нагамі... Пачакайце, а як гэта з рукамі і нагамі? А як жа я хадзіць буду? Снедаць? Абедаць? Вячэраць?  А шост?.. Што ён, без таго, што адарвуць?..

Л ё н ь к а (з'явіўшыся). Так у народзе проста  гавораць. А адрываць нічога не будуць. Попыт, попыт на дудачкі! Разумееш?

М а р г о. А ты адкуль, шэры, ведаеш?

Л ё н ь к а. У мяне такі плэйер, што і навіны перадае. (Насунуў слухаўкі, торгаючыся, знікае).

М а р г о. Пакуль я разжывуся на той плэйер, няблага б пакарыстацца гэтым. Але як? Усе сталі такімі граматнымі, асцярожнымі, што не прыдумаеш, як іх і абдурыць.  Вушасцік тупае? Ага, ён! (Прыкінулася спячай).

В у ш а с ц і к. Усё спіш, Марго?

М а р г о (пацягваецца). Сплю. Але ўжо не. Выспалася. Пачакай, а дзе ж мая гітара?

В у ш а с ц і к. А ты што, з ёй прыходзіла хіба?

М а р г о. Я з ёй, дружок, ем і сплю. Дзе мая гітара?

В у ш а с ц і к. А я пачым ведаю?

М а р г о. Але акрамя цябе тут нікога не было! Нікога!

 В у ш а с ц і к. Можа.. Я не ведаю... Я выходзіў маці сустракаць, а яе няма яшчэ...

М а р г о. І як толькі я заснула, ты, значыць, узяў гітару і схаваў недзе ў лесе?

В у ш а с ц і к. А навошта мне яна?

М а р г о. А то я не ведаю – навошта! Культурны цэнтр пабудуюць, то ўсе музычныя прылады спатрэбяцца.

 В у ш а с ц і к. З мяне годзе адной дудачкі.

М а р г о (выхапіла дудачку). Яна будзе ў мяне!.. Пакуль не вернеш гітару!..

В у ш а с ц і к. Як жа?.. Я не злодзей!.. Я не браў!..

М а р г о. Ведаем мы такіх. Гэта толькі з выгляду ты не злодзей, а насамрэч яшчэ які злодзей!.. (Знікае).

В у ш а с ц і к (плача). Ды не бачыў я тваёй гітары!.. Хутчэй б ты з'ехала на самай справе, шкодніца!..

9.

У лесе.

М а р г о, адсопшыся, прыпёрлася спіной да дрэва.
М а р г о. І гітара ў мяне, і дудачка! І плэйер будзе! Пра мой тайнічок павінна знаць толькі я сама. (Прысыпала гітару і дудачку лісцем). Дзе ж воўк Лёнька, цікава мне?

Л ё н ь к а (з'явіўшыся). Клікала, Пятроўна? Або мне здалося?

М а р г о. Можна сказаць, што клікала.

Л ё н ь к а. Што ў цябе да мяне?

М а р г о. Плэйер, бачу, працуе нармальна?

Л ё н ь к а. Быццам бы...

М а р г о. Што значыць «быццам бы»? А ў мяне гарыць англійская мова! З-за цябе, між іншым! З-за тваёй прагнасці! Яму, ці бачыце, плэйера шкада? Для беднай лісы пашкадаваў плэйера... (Усхліпвае). Добра, я гэта запомню... Я што табе абяцала прывезці, калі прыеду ў госці?

Л ё н ь к а. Класны плэйер.

М а р г о. Вось менавіта. А цяпер бяру свае словы назад. Не прывязу. Не чакай.

Л ё н ь к а. Не шкада, але зразумей, Пятроўна: на тваёй галаве ён будзе гарлапаніць яшчэ гучней, чым раней. Як азвярэлы.

М а р г о. Дай паспрабаваць? Дазволь? (Нацягнула слухаўкі, і плэйер гарлапаніць, яна зрывае слухаўкі). Але ў цябе ж працуе! Працуе! Працуе!.. Чаму?

Л ё н ь к а. Я разабраўся, ведаю, чаму. Плэйер паслухмяны толькі ў тых, хто добрыя справы робіць... Я нават падумаў быў толькі адну дрэнь зрабіць,  ён адразу і пачаў капрызіць... не гаворачы ўжо аб гразкай справе, даведзенай да канца!.. А дудачка яшчэ больш капрызная... або, хутчэй усяго, прынцыповая. Бо яна ( жанчына...

М а р г о. Дудачка, гаворыш?

Л ё н ь к а. Так.

М а р г о (разгрэбла лісце, узяла дудачку, дзьме ў яе, а тая маўчыць). Не грае, чуеш, воўк? І што ж мне рабіць цяпер, а? Парай!

Л ё н ь к а. Неяк няёмка даваць парады хітрай лісе, але прыйдзецца.

М а р г о. Ты пакажы, што трэба зрабіць, каб дудачка грала, а ўсе скакалі.

Л ё н ь к а. Пагавары з Вушасцікам. Ён табе ўсё растлумачыць.

М а р г о (здзіўлена). З кім пагаварыць? З Вушасцікам?

Л ё н ь к а. Так. З ім.

М а р г о. З тым блазанам?!

Л ё н ь к а. Так.

М а р г о. Ніколі і ні за што! Паслухай, воўк, а давай мы яго з'ядзім? Дужа ён апетытны, Вушасцік! Смачненькі, адчуваю!..

Л ё н ь к а. Але ён мне добрую справу зрабіў?

М а р г о. Падумаеш, не будзе плэйер граць! Гэты не будзе, іншы будзе.Я ж табе абяцала... Забіраю свае словы назад.

Л ё н ь к а. Не, не магу Вушасціка з'есці, хоць і галодны!..

М а р г о. Дурань! Не ты, дык хто іншы падпільнуе яго пад кусцікам, і хана твайму  Вушасціку.

Л ё н ь к а. Можа, і твая праўда?

М а р г о. А чыя ж? Вядома, мая!

Л ё н ь к а. Страшэнна, не перадаць,  як распаліла ты мой апетыт. Есці хачу, есці!.. Дзе ён, Вушасцік?.. Дзе?..

М а р г о. Не пары гарачку. Будзем дзейнічаць асцярожна. Каб глупстваў не нарабіць. За мной!

Л ё н ь к а. Пачакай! Пачакай, Марго! Вярні спачатку Вушасціку дудачку, хай апошні раз пайграе на ёй...

М а р г о. Табе трэба, ты і вяртай!..

Л ё н ь к а. Добра, дзе яна?

М а р г о. Зараз... Хаця і не зразумею, навошта яна больш ужо яму? Дзіўна ўсё гэта!..  (Падае ваўку дудачку). На!

Л ё н ь к а, моўчкі ўзяўшы дудачку, знікае, і адразу ж з'яўляецца на полянцы, дзе паклаў перад В у ш а с ц і к а м дудачку, паціснуў яму руку, і, як заўсёды, торгаючыся ў такт музыцы, тупае ў лес...

В у ш а с ц і к. Мая дудачка!.. Яна вярнулася дзякуючы добраму ваўку Лёньку!..

Л ё н ь к а (павярнуў галаву). Ага!.. (І знікае).

10.

В у ш а с ц і к  грае на дудачцы. З'яўляюцца П а т а п к а  і  С у н і ч к а. У медзведзяня вязанка рыбы. 

С у н і ч к а. А вось і мы.

П а т а п к а. Я пакуль лавіў рыбку, паснедаў. Стаміўся. (Прысеў).
С у н і ч к а  вешвае бялізну на шост.

С у н і ч к а. Ну, хлопчыкі, мне пара...

В у ш а с ц і к. Куды табе пара?

С у н і ч к а. Як куды? У кожнай ягады свой час, калі яна можа радаваць такіх вось дзетак, як вы, Вушасцік і Патапка. Мы з'яўляемся і знікаем непрыкметна... На змену нам прыходзяць іншыя ягады... як на змену грыбам іншыя грыбы...

П а т а п к а. Грыбы – гэта добра!.. Люблю!..

В у ш а с ц і к. Не пакідай нас, Сунічка! (Прыгарнуўся да яе). З табой добра было. Не сыходзь.

П а т а п к а (хлюпае носам). Не пакідайй нас, Сунічка...

С у н і ч к а. Бялізна падсохне, пераапранецеся... каб дадому вярнуліся шыкоўнымі.  Запомнілі?

В у ш а с ц і к. Не сыходзь.

С у н і ч к а. Тут адной маёй волі мала...

П а т а п к а. А калі ты вернешся, Сунічка?

С у н і ч к а. На наступны год у гэта ж час.

В у ш а с ц і к. Ты вернешся? Так?

С у н і ч к а. Абавязкова.  Вушасцік за год падрасце, Патапка таксама. Баюся, што нават і не пазнаю вас?

В у ш а с ц і к. Мы цябе пазнаем! Так, Патапка?

П а т а п к а. Вядома, Вушасцік!

С у н і ч к а. Не забудзьцеся ж  пераапрануцца ў чыстую адзежу.

В у ш а с ц і к. Не забудзем.

П а т а п к а. Да сустрэчы, Сунічка!

С у н і ч к а. Да сустрэчы, Вушасцік! Да сустрэчы, Патапка!.. (Развітваюцца, і яна знікае).

Песенька с я б р о ў:

Да сустрэчы, Сунічка, да сустрэчы.

Не паверыш, як сумна нам.

Хай не будзе доўгім развітанне,

Хай будзе больш шчаслівых мам!..

Такіх, як ты, як нашы мамы.

Як добра, як добра,

Што яны заўсёды з намі.

Як добра!

Да пабачэння, Сунічка, да сустрэчы.

Не паверыш, як сумна нам.

Хай не будзе доўгім развітанне,

Хай будзе больш шчаслівых мам!..

11.

П а т а п к а. Пара і мне да зімы рыхтавацца. Бярлогу трэба рабіць. У мяне ж, Вушасцік, хаткі, як у цябе, няма.

В у ш а с ц і к. Без хаткі кепска.

П а т а п к а. Улетку мая хатка ўвесь лес, а ўзімку ( бярлога.

В у ш а с ц і к. А жыві са мною, Патапка? Мама супраць не будзе. Яна ў мяне добрая. Вось толькі як паехала ў лякарню ў горад, ды нешта доўга яе няма...

П а т а п к а. Мама вернецца. Не хвалюйся. А за запрашэнне дзякуй. Ты сапраўдны сябар, Вушасцік. Але ўзімку я павінен спаць і спаць... і так, каб нікаму не замінаць. І каб мне не заміналі.  А гэта можна толькі ў бярлозе...

В у ш а с ц і к. Што, увесь час... спаць і спаць?

П а т а п к а. Так. Спаць і спаць.

В у ш а с ц і к. А снедаць? А на саначках катацца? А маміны казкі слухаць? Як без усяго гэтага, Патапка?

П а т а п к а. Гэта ўсё будзе ў цябе, Вушасцік. А я буду спаць. Таму што я такім нарадзіўся. Вось тою рыбкай, якую сёння з'ем,  буду сілкавацца і ўзімку... пасмакчу лапу, і буду сыты. І буду дзякаваць рыбцы, пчолам, што яны мне дапамагаюць перачакаць у бярлозе доўгую зіму.

В у ш а с ц і к. Для мяне гэта больш чым дзіўна! Нічога не разумею, нічога, як гэты навакольны свет створаны. Сорамна.

П а т а п к а. Падрасцем, і зразумеем. Не хвалюйся, сябар. Усяму свой час.

В у ш а с ц і к. А як я без цябе? Гэта ж усю зіму!.. Гэта ж можна  памерці ад суму!..

П а т а п к а. Але ты не хвалюйся, зіма хутка праляціць, і мы зноў сустрэнемся.

В у ш а с ц і к. Я, ты і Сунічка!

П а т а п к а. Так, я, ты і Сунічка.

В у ш а с ц і к. Вось выдатна будзе!

П а т а п к а. А за зіму ты і на дудачцы навучышся добра граць. Хаця ў цябе і так ужо атрымліваецца многае. Не чакаў.

В у ш а с ц і к. Я дапамагу табе бярлогу рабіць.

П а т а п к а. Дамовіліся. Але пакуль я пайду знайду месца... такое, каб лягчэй капаць зямлю было і далей ад усіх... Каб узімку мой сон ніхто не трывожыў...

В у ш а с ц і к. Я б мог прыйсці і папытаць у цябе праз снег: Патапка, табе як там, у бярлозе? Не холадна? Спіш?

П а т а п к а. Не будзі мяне, Вушасцік. І тады мы будзем яшчэ доўга-доўга сябраваць... Пайшоў месца для бярлогі шукаць. (Знікае).
В у ш а с ц і к. А я маму буду чакаць. Нешта яе доўга няма?

12.

На лясной паляне з'яўляюцца, крадком, Л ё н ь к а  і  М а р г о. В у ш а с ц і к сядзіць на пні і грае на дудачцы. Убачыўшы  гасцей , устаў, пакланіўся.

В у ш а с ц і к. Праходзьце! Не саромейцеся!..

Л ё н ь к а (нахабна і гучна). Пройдзем!..

В у ш а с ц і к (адчуў у голасе ваўка не сяброўскія, а сапраўды воўчыя ноткі, насцярожыўся, а калі Марго працягнула да яго свае драпежныя лапкі, зайграў такую мелодыю, ад якой воўк і лісіца пусціліся ў скокі). А-та-та, тра-та-та!.. А-та-та, тра-та-та!.. А-та-та, тра-та-та!..

Л ё н ь к а (стомлена). Пашкадуй, Вушасцік! Загадай дудачцы, каб яна не грала!

М а р г о. Мы ж толькі пажартавалі!..

Л ё н ь к а. Так! Што, жартаў не разумееш?

М а р г о. Загадай дудачцы, нахабніцы гэтай, каб замоўкла!..

В у ш а с ц і к. Не, хлусіце! Я разгадаў вашыя драпежныя намеры! Адзін застаўся, і вы вырашылі скарыстаць  гэты момант! Двое супраць аднаго? Так? Грай, дудачка, грай!.. Атрымлівайце!..

І  в о ў к  з  л і с о й, не паспеўшы нават адсапціся, пайшлі зноў у скокі.

В у ш а с ц і к. А-та-та, тра-та-та!.. А-та-та, тра-та-та!.. А-та-та, тра-та-та!.. (Убачыў Маму). Мама вярнулася!.. Мама вярнулася!... (Пабег насустрач, яны абдымаюцца). Я ведаў, што ты вернешся! Я ведаў!...

Л ё н ь к а  і  М а р г о, ледзь жывыя, паўзуць у  лес, папракаючы адзін аднаго.

Л ё н ь к а. Гэта ўсё ты!.. Ты!.. Спакусніца!..

М а р г о. А не ты?! Як што, так на жанчыну  перакладаць усе грахі?!.. Мужык, завецца!.. Слюньцяй!..

М а м а. Сыночак мой! Як ты тут жыў? Хвалявалася я за цябе!

В у ш а с ц і к. Ды я амаль дарослы. Ваўка не баюся.

М а м а. Малайчына.

В у ш а с ц і к.  І на дудачцы граць умею.

М а м а. А хто табе яе, дудачку, даў?

В у ш а с ц і к. Мне яе Патапка падарыў.

З'яўляецца П а т а п к а.
П а т а п к а. Добры дзень, мама Вушасціка!

М а м а. Добры, Патапка. Пайшлі з намі. Я слоік мёду набыла, дактары мне прыпісалі ў бальніцы, пачастую і цябе...

П а т а п к а (пляснуў лапкай  сабе па лбе). Зусім забыўся! Зусім!.. Пара ўжо і на сваім пчальніку  мёд браць. Ну, ды гэта потым. Дзякуй  вам за запрашэнне. Дзе і калі вы бачылі такога мядведзя, які б ад мёду адмовіўся? Але адразу папярэджваю: калі вам дактары прыпісалі, то багата мёду есці не буду... толькі лізну...

В у ш а с ц і к  грае на дудачцы. Знікаюць.

13.

І адразу ж з'яўляецца  М а р г о. Поўзае па траўцы, нешта похапкам шукае.

М а р г о. Білет... білет... білет... білет! Божа мой, спазняюся на самалёт! Дзе мой білет?

Л ё н ь к а (з'явіўшыся). Значыць, не лёс.

М а р г о. Як не лёс? Мяне ж чакае вар'яцкі кантракт! Ачмурэць можна! Я ж марыла жыць у замку, на шырокую нагу!.. Каб у мяне служкі былі! І каб не думаць, дзе злавіць сабе на абед курачку або зайца на вячэру!.. А гэта што ж атрымліваецца?..

Л ё н ь к а. Не хвалюйся, Марго. Што атрымліваецца, тое і атрымліваецца.  Шост і ў нас  ёсць. Вось ён. (Працягвае ёй шост ). Подыум ... які быў пусты без цябе... і на паляне зробім. Пакажы клас! А да зімы і дах будзе – набралі будаўнікоў ужо, будуць рабіць КЦ. Ведаеш, што такое КЦ?

М а р г о. Ды пайшоў ты, прахвост! І шост свой прыбяры!..Для чаго я ўвесь год адзін толькі  рыс ела? Каб фігуру годна выставіць напаказ!.. Табе зразумела хоць гэта?.. (Знікае).
Л ё н ь к а. А мяне запісалі ў цесляры.  Пайду новую сякеру атрымліваць і гэблік.

В у ш а с ц і к (з'явіўшыся). Дзядзька воўк Лёня! Калі ты адзін, ты таксама добры... Вазьмі і мяне з сабой?

Л ё н ь к а. Аб’яву чытаў?

В у ш а с ц і к. Не. Я не ўмею яшчэ чытаць.

Л ё н ь к а. Калі навучышся чытаць, тады будзем і весці сур'ёзную размову. А там напісана... і між іншым, на нашай мове, а не на нейкай там замежнай: малыя і старыя на работу не прымаюцца. Прыставяць цябе, да прыкладу, да мяне ў вучні? Нагрузку дадуць? Не, не падыходзіць твая просьба мне... Не хапала яшчэ адказваць за цябе, Вушасцік. Усунеш куды не трэба яшчэ лапку ці хвост... А раптам цагліна на галаву табе зваліцца? 

В у ш а с ц і к. Не зваліцца...

Л ё н ь к а. Марш дадому! (Пляснуў, блазнуючы, лапкай па адным месцы Вушасціку, і  той спатыкнуўся, распластаўся па зямлі, і знайшоў білет).

В у ш а с ц і к. А гэта што за паперка такая?

Л ё н ь к а. Пачакай-ка, Вушасцік! (Узяў білет). Ён. Ну, і што ж цяпер нам рабіць? 

В у ш а с ц і к. Білет Марго?

Л ё н ь к а. Як думаеш, Вушасцік, нам трэба паступіць? Вярнуць білет або не?

В у ш а с ц і к. Я б вярнуў. Ну якая з яе карысць тут, у лесе? Толькі і чакай паскудстваў.

Л ё н ь к а. Ты, як заўсёды, маеш рацыю, Вушасцік. Хай едзе, куды жадае. Прынамсі, мы сумленна паступім. А там Бог нас усіх  рассудзіць.

В у ш а с ц і к. Наша сумленне будзе чыстае!..

Л ё н ь к а. Панеслі білет разам? 

В у ш а с ц і к. Панеслі!..

Песня с я б р о ў:

Добра ў лесе ступаць –

Над табою неба!

Добра несці білет –

Каму трэба!

Толькі нас трывожыць, 

А ўжо багата  нас...

( Да  Вушасціка і Лёнькі становяцца Патапка і Мама)
Хто вярнуцца ёй паможа,

Калі дома жыць не можа,

І які Марго пакажа,

І які Марго пакажа

За мяжою клас.

( У залу ).
Усё, сябры, у нас!

Зацямненне.

З’яўляецца пад цяжарам грузу Марго. Ставіць на траўку сумкі-кейсы.

М а р г о. Паляцеў самалёт  без мяне... Спазнілася... Крыўдна як!..

На сцэне з’яўляюцца ўсе героі казкі.Танцуюць. І, здаецца, Марго забылася пра тое, што не паляцела за мяжу...
Усе выходзяць на паклон.

Заслона.

